
Oor die wese van die liefde 

205  Agab sê: “Dit is `n groot en diepe 

waarheid; maar tog sou ek daaraan wou toevoeg dat 

in ieder geval van die mens `n belangelose liefde nie 

moontlik is nie; want omdat ek veral oor die liefde 

baie nagedink het, het dit my opgeval dat, ook al is 

die liefde nog so suiwer, dit tog altyd min of meer op 

roof uit is.  

[2] Kyk, ek het U beslis so lief as wat `n mens U 

maar kan liefhê; ja, as dit moontlik was dan sou ek U 

uit pure liefde geheel-en-al in my liggaam wil 

opneem - en wel in my hart! 

[3] Maar dan vra ek myself af of ek dit vir iemand 

anders, teenoor wie ek heel onverskillig staan, ook 

kan voel? - Waarom nie? Waarom voel ek dit dan 

wel jeens U?! - Die antwoord hierop lê in die vraag 

opgesluit.  

[4] Ek weet wie U is en waartoe U in staat is, en 

weet nou ook wat ek deur U en deur die navolg van 

U leer kan bereik - en dit is dan ook die onbetwis-

bare rede vir my vurige liefde vir U. Want as U nie 

die Een was Wie U is nie, dan sou my liefde vir U 

ook aanmerklik geringer gewees het. Ek het in U en 

vir U dus `n oorweldigende belang en daarom 

verlang ek na U en het ek U lief! 

[5] Ek wil nie beweer dat ek U liefhet vanweë `n 

besondere voordeel nie - want ek laat alles in die 

wêreld ter wille van die liefde vir U in die steek - 

maar tog is my liefde hier op `n spesiale manier op 

roof uit, want dit gryp na U omdat U vir die liefde 

meer werd is as die hele wêreld! 

[6] Die gerigtheid van die liefde word altyd bepaal 

deur diegene waarvan sy die meeste verwag, hetsy 

dit materieel of geestelik is. Die koopman wat pêrels 

soek, verkoop alles en koop die groot pêrel wat hy 

gevind het. Waarom dan? Omdat dit veel meer werd 

is as alles wat hy voorheen besit het! En dit is 

weliswaar `n edel belang, maar dit is en bly tog `n 

belang en sekerlik is daar by die mens daarsonder 

geen liefde nie! En wie my iets wys wil maak oor `n 

belangelose liefde, wat miskien hoogstens in Elohim 

kan voorkom, aan so iemand sê ek: “Vriend, jy mag 

baie wys wees, maar oor die onderwerp van die 

liefde het jy nog nooit diep nagedink nie!” 

[7] Ja, die goddelike ware liefde onderskei dit baie 

duidelik van die liefde van die hel, deurdat die 

goddelike liefde weliswaar ook iets neem, netsoos 

dié van die hel, maar dit gee alles weer terug! Dit 

versamel slegs om dit weer terug te kan gee, terwyl 

die helse liefde slegs maar vir homself neem en niks 

terug wil gee nie.  

[8] As ons egter die hemelse liefde ons eie maak, 

dan weet ons dat ons daarmee nooit `n verlies of 

skade kan ly nie, maar slegs in al die opsigte steeds 

meer te wen het namate ons meer gee.  

 [9] Dan lyk ons soos `n gat wat in die grond 

gegrawe word; hoe meer grond dit verloor, des te 

groter word die ruimte vir die opname van lig en die 

hemelse lug. Meester, volgens my het ek gelyk; wat 

sê U oneindig hoëre wysheid daarvan?” 

[10] Ek sê: “Net maar dat jy volkome gelyk het; want 

as die liefde niks neem nie, hoe dan ookal, dan was 

dit geen liefde nie; want al die liefde begeer en wil 

hê.  

[11] Maar die doel van hierdie wil veroorsaak `n 

eindelose kloof wat die hemele en die hel vir ewig 

van mekaar skei! 

 [12] Nou bring Baram se mense egter al die ontbyt; 

daarom wil ons, nadat ons ure lank vir die gees 

gesorg het, ook `n paar oomblikke aandag gee aan 

die hongerige liggaam.” 

[13] Baram bring vir My op `n goue bord `n duur en 

uiters goed voorbereide vis, en `n beker vol wyn, en 

vra My om hom die barmhartigheid waardig te ag 

om van hom, en uit sy hand die ontbyt te ontvang.  

[14] En Ek sê aan hom: “Die daad sal nie onbeloon 

bly nie, want jy doen al die moeite uit groot liefde vir 

My, en uit `n ewe groot liefde vir broer Kisjonah, met 

wie jy medelye het omdat jy by jouself gedink het dat 

broer Kisjonah deur die loop van verskeie dae tog 

wel swaar moes kry om enige honderde gaste van al 

die nodige te voorsien.  

[15] Ek sê vir jou: Kisjonah het nog nie `n probleem 

nie, want in tien jaar sal ons sy voorraad nog nie 

alles opgebruik het nie. Maar omdat jy in jou hart 

gedink het dat Kisjonah uiteindelik sonder voorraad 

sou sit, en jy hom daarom van baie ver af te hulp 

gekom het, sal jou loon ook net so groot wees as 

wanneer jy dit vir `n arm mens gedoen het. Want 

Elohim kyk net maar na die hart van die gewer.  

[16] Maar kom sit en eet hier by My en broer 

Kisjonah van één bord af; want die vis is so groot 

dat drie mense meer as genoeg daarvan kan kry!” - 

Baram doen dit, en so ook Kisjonah.  

[17] En so begin die ontbyt na volle sonop en duur 

ongeveer twee uur; want die maaltyd was met die 

vis nog lank nie beëindig nie – ná die vis volg nog 

talle versnaperings.  

Oor die voedingsproses by die mens; liggaam, siel 
en gees  

206  Dit hoef skaars vermeld te word dat 

tydens so `n ontbyt almal besonder vrolik en baie 

spraaksaam is; want die wyn maak al die tonge 

goed los. Selfs JonaEl en Jaïrus is baie opgewek, 

en vra My selfs of Ek hulle in so `n vrolike stemming 

ook na Sigar terug sal laat gaan! En Ek staan hulle 

dit toe om by hulle afskeid in so `n opgewekte 

stemming te wees.  

[2] Toe sê hulle: “Meester dat U ons dit toestaan, is 

wel goed omdat ons dan nie sondig as ons bly is 

nie; maar dit is wel `n vraag of ons vrolik sal kan 

bly!” 

[3] Ek antwoord: “Nou ja, julle mag - en julle sal 

blymoedig bly!”  

[4] Maar hulle engel frons `n bietjie by die belofte. 

JonaEl merk dit op en vra My na die rede daarvoor.  

[5] En Ek sê: “Omdat die engel maar al te goed weet 

dat tussen groot opgewektheid en sonde maar `n 

baie klein en smal ruimte is! Hy sien al vooraf wat 

`n inspanning dit van hom sal verg om julle op pad 

huis toe vir die sonde te bewaar, en daarom sien hy 

daar `n bietjie droewig uit. Gee hom ook `n bietjie 

wyn te drinke, miskien word hy daardeur ietwat ligter 

van gemoed!” 

[6] Daarop gee JonaEl vir die engel dadelik `n vol 

beker wyn aan, wat dit neem en die beker heeltemal 

leeg drink, waaroor beide hulle baie verbaas; want 

dit het hulle hom nog nooit sien doen nie.  

[7] Maar die engel sê: “Ek is nou tog al `n hele tyd 

by u; waarom gee u my tuis dan nooit `n beker wyn 

nie?” 

[8] JonaEl sê: “Hoe het ons ook maar kon droom 

dat `n engel op aarde enige materiële voedsel sou 

gebruik?!” 

[9] “Vreemd!” sê die engel. “U het tog gesien dat 

die Meester van al die hemele ook eet en drink, en 

Hy is tog die hoogste en mees volmaakte gees; 

waarom sou ons engele, wat nou ook vir ons `n 

liggaam moes aanneem om u in die materie te dien, 

nie eet en drink nie? 

[10] As u my ook `n stukkie vis en bietjie brood gee, 

dan sal u dadelik sien dat ek nie net drink nie, maar 

ook behoorlik goed kan eet; want as die Meester 

aardse spyse gebruik, dan doen ook die engel dit.”  

[11] En JonaEl gee die engel `n hele vis en `n 

behoorlike stuk brood en die engel neem beide en 

eet dit op.  

[12] Nadat die engel aan beide getoon het dat ook `n 

gees in staat is om materiële voedsel te verteer, vra 

JonaEl aan hom hoe dit tog moontlik is, omdat hy uit 

die aard van die saak tog `n gees is.  

[13] Die engel sê: “Het u al ooit `n dooie mens sien 

eet en drink?” JonaEl sê: “So iets het nog niemand 

gesien nie.” 

[14] Die engel sê: “As `n siellose en, meer nog, 

geeslose liggaam, wat in sigself byna geheel uit 

materie bestaan, geen kos inneem nie en ook nie 

kan neem nie, dan moet dit tog die siel en die 

lewensgees in die siel wees wat die voedsel 

opneem. Omdat die liggaam niks anders is nie as `n 

handlanger van die siel en vir homself geen voedsel 

nodig het nie, daarom is dit dus die siel en haar 

gees wat die voedsel van die aarde gebruik solank 

as hulle haar liggaam bewoon en dit in stand hou, 

deurdat hulle hom die afval laat eet! Want die 

liggaam word gevoed met die afval van die siel.  

[15] As dit dus in die materiële mens slegs die siel is 

wat, solank hy in die liggaam woon, die voedsel van 

die aarde gebruik, dan sal ook ek as siel en gees, 

solank ek my voete op die aarde sit, en om u te kan 

dien daarvoor `n bepaalde liggaam het, wat geskape 

is uit die materie van die lug, tog wel aardse voedsel 

mag inneem! - Wat dink u?” 


